
Do wor ich su drei oder vier Johr ald, dat wor en mingem Elderehuus - mir wonnte om Drosselwäg zwölf
en Weidenpesch un hingerm Hus wor ne große Gaade. Minge Opa, wo ich bei wonne dät, dä wor su jet
wie Huusmeister för dat Huus, weil die Eigentümerin wor Studienrätin en Kreuznach. 

Alsu mir hatten Höhner hingen em Hoff un mer hatte ne Kningsstall
un mer hatten en Gans, un die Gans wor op einer Sigg blind. Ävver
wenn de Tante gewäsche hatte em Winter oder wenn et kald wor em
Hervs un die däten de Wäsch ophänge, wenn et sonnig wor, dann
dötzten dä immer nevvenher. Un wenn de Häng kald woodte, dann
schoben die die en die Flögel, un dann blevv dä ganz stell stonn. 

Ich hatt dann immer e Stöckche en der Hand, ich wollt dä dann jage.
Dann han ich in irgendwann gejag. Dann han ich in gedrevve en die
Eck hinge, wo die Muur wor, do wor der Komposs. Dä es dann op dä
Komposs geklomme, hät sich dann erömgedriht un es mer vör
luuter Attraktion en et Geseech gefalle. Ich ben dann noh hinge ge-
falle un log em Schnei - et hatt geschneit. Dann ben ich eren un han
gekresche. 

Dann hät der Opa gefrog, wat ich dann gemaht hätt. Die Gans hatt
keine Name, die heeß einfach »die Gans« . 

“Ich han die Gans gejag”, un dann gov et eets ens su ne Satz heiße
Uhre. Dann hät der Opa mer noch ens erklärt, weil dat Dier jo op

einem Aug blind wor, die künnt sich nit anders wehre, un ich sollt dat doch sinlooße. Ich wor jo no eimol
en der Schnei gefalle un üvver dä Schreck han ich dann vergesse die Gans noch ens zo jage.

